
Gaztaren zuloak

Elhuyar Fundazioak eta Eusko Jaurlaritzak egin berri duten ikerketa-lan batek dio euskaldunak ez daudela pozik beren formazio zientifiko teknologikoarekin. Herritarren % 52ek uste du bere formazioa baxua edo oso baxua dela. Euskaldun horietako bat naiz. Egia guztia aitortzeko: analfabeto erabatekoa naiz zientzia kontuetan. Nik jaso nuen formazio zientifiko eskasari -hutsaren hurrengo prestakuntza zientifikoari- nire gaitasun falta erantsi behar zaio. Teknologiari dagokionez ere, halatsu. Munduan den gizaki ikasienaren formazioak ere Gruyere gazta batenak bezalako zuloak baldin baditu, nire formazioa zuloz osatuta dago, gaztaz bainoago. Zientziatako aditu askoren gazta, berriz, letrazko zulo erraldoiekin ikusten dut. 

Edo letrak edo zientziak: bi munduok kontrajarriak -ia etsaiak- balira bezalako ustea bizi du sistema osoak. Biak osagarriak direla sinesteko, sistema osoa irauli behar. 

